
KO E TOHI
ʻAE PALŌFITAKO
HAKEAI

1 ʻOku valokiʻi ʻae kakai ʻe Hakeai ʻi he siʻaki
ʻoe langa fale. 7 ʻOku ne enginaki ʻakinautolu ke
langa fale. ʻOku ne fakahā ʻae tokoni ʻae ʻOtua kiate
kinautolu ʻi heʻenau fai vave.

1  ̒I hono ua ʻoe taʻu ʻo Talaiasi ko e tuʻi, ʻi hono
ono ʻoe māhina, ʻi he ʻuluaki ʻaho ʻoe māhina, naʻe
hoko ai ʻae folofola ʻa Sihova, ʻia Hakeai ko e
palōfita, kia Selupepeli ko e foha ʻo Sialiteli, ko e
pule ʻo Siuta, pea kia Siosiua ko e foha ʻo Sosataki,
ko e taulaʻeiki, ʻo pehē, 2  ̒Oku folofola ʻe Sihova ʻoe
ngaahi kautau ʻo pehē, “ʻOku lea, ʻe he kakai ni,
ʻoku teʻeki ke hoko ʻae kuonga, ʻae kuonga ke langa
ai ʻae fale ʻo Sihova.” 3 Pea naʻe toki hoko ʻae folo-
fola ʻa Sihova ia Hakeai ko e palōfita, ʻo pehē. 4 “Ko
e kuonga koā eni kiate kimoutolu, ʻakimoutolu ʻae
kakai, ke nonofo ʻi homou ngaahi fale kuo ʻaofi, ka
e tuku siʻaki ʻae fale ni? 5 Pea ko ia ʻoku pehē ʻe
Sihova ʻoe ngaahi kautau: Fakakaukau ki homou
ngaahi ʻaluʻanga. 6 Kuo lahi hoʻomou tūtuuʻi, kae
siʻi ʻae utu; ʻoku mou kai, ka ʻoku ʻikai te mou
mākona; ʻoku mou inu, ka ʻoku ʻikai te mou fiu ʻi he
inu; ʻoku mou fakakofuʻi ʻakimoutolu, ka ʻoku ʻikai
ha taha ʻoku māfana; pea ko ia ʻoku maʻu totongi,
ʻoku maʻu totongi ke ne ʻai ia ki he kato ava.

7 ¶ “ʻOku pehē ʻe Sihova ʻoe ngaahi kautau;
Fakakaukau ki homou ngaahi ʻaluʻanga. 8  ̒Alu
hake ki he moʻunga, pea ʻomi ʻae ʻakau, pea langa
ʻae fale; pea te u fiemālie ki ai, pea ʻe fakaongolelei

au,” ʻoku pehē ʻe Sihova. 9 “Naʻa mou sio ki ha
meʻa lahi, pea vakai ʻoku siʻi; pea ʻi hoʻomou ʻomi
ia ki ʻapi, naʻaku ifi ki ai.” ʻOku pehē ʻe Sihova
ʻoe ngaahi kautau, “Ko e hā? Koeʻuhi ko hoku fale
ʻaia kuo lala, pea ʻoku mou lele taki taha ki hono
fale ʻoʻona. 10 Ko ia kuo taʻofi ai ʻae langi ʻi ʻolunga
ʻiate kimoutolu mei he hahau, pea kuo taʻofi ʻae
fonua mei hono fua. 11 Pea naʻaku ui ʻae laʻāina
ki he fonua, pea ki he ngaahi moʻunga, pea ki he
uite, pea ki he uaine foʻou, pea ki he lolo, pea ki
he meʻa ʻaia ʻoku tupu hake mei he kelekele, pea ki
he kakai, pea ki he fanga manu, pea ki he ngaahi
ngāue kotoa pē ʻoe nima.

12 ¶ Pea ko Selupepeli ko e foha ʻo Sialiteli, mo
Siosiua ko e foha ʻo Sosataki, ko e taulaʻeiki lahi,
mo e toenga kotoa pē ʻoe kakai, naʻe talangofua
ki he leʻo ʻo Sihova, ko honau ʻOtua, mo e ngaahi
lea ʻa Hakeai ko e palōfita, ʻo hangē ko ia kuo
fekauʻi ai ia ʻe Sihova, ko honau ʻOtua, pea naʻe
manavahē ʻae kakai ʻi he ʻao ʻo Sihova. 13 Pea naʻe
toki lea ʻa Hakeai ko e talafekau ʻa Sihova, ʻi he
fekau ʻa Sihova ki he kakai, ʻo pehē, “ʻOku ou ʻiate
kimoutolu, ʻoku pehē ʻe Sihova.”

14 ¶ Pea naʻe ueʻi ʻe Sihova ʻae laumālie ʻo Selu-
pepeli ko e foha ʻo Sialiteli, ko e pule ʻo Siuta, mo
e laumālie ʻo Siosiua, ko e foha ʻo Sosataki, ko e
taulaʻeiki lahi mo e laumālie he toenga kotoa pē
ʻoe kakai; pea naʻa nau haʻu ʻo ngāue ʻi he fale
ʻo Sihova ʻoe ngaahi kautau, ko honau ʻOtua, 15  ̒I
hono uofulu ma fā ʻoe ʻaho, ʻi hono ono ʻoe māhina,
ʻi hono ua ʻoe taʻu ʻo Talaiasi ko e tuʻi.

2
1 ʻOku ne enginaki ʻae kakai ki he ngāue ʻi he

talaʻofa ʻoe nāunau lahi hake ʻi hono ua ʻoe falelotu
lahi ʻi he ʻuluaki. 10 ʻOku ne fakahā ʻi he fakatātā
ʻoe ngaahi meʻa māʻoniʻoni mo taʻemaʻa ʻoku taʻofi
ai ʻae ngāue ʻe heʻenau ngaahi angahala. 20 Ko e
talaʻofa ʻae ʻOtua kia Selupepeli.

1  ̒I hono fitu ʻoe māhina, ʻi he ʻaho ʻe uofulu ma
taha ʻoe māhina, naʻe hoko ai ʻae folofola ʻa Sihova
ki he palōfita ko Hakeai, ʻo pehē, 2 “Ke ke lea ni
kia Selupepeli ko e foha ʻo Sialiteli, ko e pule ʻo
Siuta, pea kia Siosiua ko e foha ʻo Sosataki, ko
e taulaʻeiki lahi, pea ki he toenga ʻoe kakai, ʻo
pehē, 3 ‘Ko hai ʻoku toe ʻiate kimoutolu, ʻaia naʻe
mamata ki he fale ni, ʻi hono ʻuluaki nāunau? Pea
ʻoku fēfē ʻa hoʻomou mamata ki ai ni? ʻIkai ʻoku
hangē ko e meʻa noa pe ia ʻi homou mata ʻi he
fakatatau ki ai? 4 Ka ke mālohi ni, ʻE Selupepeli,’
ʻoku pehē ʻe Sihova; ‘pea ke mālohi, ʻE Siosiua,
ko e foha ʻo Sosataki, ko e taulaʻeiki lahi; pea ke
mou mālohi, ʻae kakai kotoa pē ʻoe fonua, pea
ngāue,’ ʻoku pehē ʻe Sihova; ‘He ʻoku ou ʻiate ki-
moutolu,’ ʻoku pehē ʻe Sihova ʻoe ngaahi kautau;
5  ̒O hangē ko e folofola ʻaia naʻaku fefuakavaʻaki
mo kimoutolu ʻi hoʻomou haʻu mei ʻIsipite, ko ia
ʻe nofo ai ʻa hoku Laumālie ʻiate kimoutolu: ‘ʻOua
te mou manavahē.’ 6 He ʻoku pehē ʻe Sihova ʻoe
ngaahi kautau; ‘Ka ko e toe taha, ʻoku toetoe siʻi,
pea te u lulululu ʻae ngaahi langi, mo māmani,mo e
tahi, mo e fonua mōmoa; 7 Pea te u luluʻi ʻae ngaahi
puleʻanga kotoa pē, pea ʻe hāʻele mai ʻae Holi ʻoe
ngaahi puleʻanga kotoa pē: pea te u fakafonu ʻae
fale ni ʻi he nāunau,’ ʻoku pehē ʻe Sihova ʻoe ngaahi
kautau. 8  ̒Oku ʻaʻaku ʻae siliva, ʻoku ʻaʻaku mo e
koula, ʻoku pehē ʻe Sihova ʻoe ngaahi kautau. 9 ‘ʻE

lahi hake ʻae nāunau ʻoe fale kimui ni ʻi he ʻuluaki
fale,’ ʻoku pehē ʻe Sihova ʻoe ngaahi kautau: ‘pea
te u foaki ʻae melino ki he potu ni,’ ʻoku pehē ʻe
Sihova ʻoe ngaahi kautau.”

10 ¶ “ʻI hono uofulu ma fā ʻoe ʻaho ʻi hono hiva
ʻoe māhina, ʻi hono ua ʻoe taʻu ʻo Talaiasi, naʻe hoko
ai ʻae folofola ʻa Sihova ia Hakeai ko e palōfita, ʻo
pehē, 11 “ʻOku pehē ʻe Sihova ʻoe ngaahi kautau,
Fehuʻi ni ki he kau taulaʻeiki ʻi he fono, ʻo pehē,
12 ‘Kapau ʻoku ʻave ʻe ha taha ha konga feilaulau
māʻoniʻoni ʻi hono kapaʻi kofu, pea ʻoku ala ʻa hono
kapa ki he mā, pe ki he peke, pe ki he uaine, pe ki
he lolo, pe ki ha meʻakai, ʻe māʻoniʻoni ia?’ ” Pea
naʻe tali ʻe he kau taulaʻeiki, ʻo pehē, “ʻIkai.” 13 Pea
naʻe toki pehē ʻe Hakeai, “Ka ala ʻe ha taha ʻoku
taʻemaʻa ʻi ha pekia, ki ha taha ʻi he ngaahi meʻa ni,
ʻe taʻemaʻa ia?” Pea naʻe tali ʻe he kau taulaʻeiki,
ʻo pehē, “ʻE taʻemaʻa ia.” 14 Pea naʻe toki lea ʻa
Hakeai, ʻo pehē, “ ‘ʻOku pehē ʻae kakai ni, pea ʻoku
pehē mo e puleʻanga ni ʻi hoku ʻao, ʻoku pehē ʻe
Sihova; pea ʻoku pehē ʻae ngaahi ngāue kotoa pē
ʻa honau nima, pea ʻoku taʻemaʻa mo ia ʻaia ʻoku
nau feilaulau ʻaki ʻi hena. 15 Pea ko eni, ʻOku ou
kole ke mou fakakaukau mei he ʻaho ni ʻo fai atu,
ʻi he teʻeki ke fokotuʻu ha maka ki ha maka ʻi he
falelotu lahi ʻo Sihova: 16 Talu ʻa e ngaahi ʻaho ko
ia, ʻi he ʻalu ha taha ki ha fokotuʻunga ʻoe puha fua
ʻe uofulu, naʻe ai ʻae hongofulu pe: ʻi he ʻalu ha taha
ki he tataʻoʻanga ke ne fakatafe mei he tataʻoʻanga
ki he ngaahi ipu ʻe nimangofulu, naʻe ai ʻae uofulu
pe. 17 Naʻaku taaʻi ʻaki ʻakimoutolu ʻae fakamae,
pea mo e tuʻungafulufulua, pea mo e ʻuha maka ʻi
he ngaahi ngāue kotoa pē ʻa homou nima; ka naʻe

ʻikai te mou tafoki kiate au,’ ʻoku pehē ʻe Sihova.
18 ‘Fakakaukau ni mei he ʻaho ni ʻo fai atu, mei
hono uofulu ma fā ʻoe ʻaho ʻi hono hiva ʻoe māhina,
ʻio, mei he ʻaho naʻe ai ʻae tuʻunga ʻoe falelotu lahi
ʻo Sihova, fakakaukau ki ai. 19  ̒Oku kei ʻi he feleoko
ʻae tenga? ʻIo, ʻoku teʻeki ai ke tupu ʻae fua ʻoe
vaine mo e ʻakau ko e fiki, mo e pomikanite, mo
e ʻakau ko e ʻolive: te u tāpuakiʻi ʻakimoutolu mei
he ʻaho ni.’ ”

20 ¶ Pea naʻe toe hoko ʻae folofola ʻa Sihova kia
Hakeai, ʻi he ʻaho ʻe uofulu ma fā ʻoe māhina, ʻo
pehē, 21 “Fakahā kia Selupepeli, ko e pule ʻo Siuta,”
ʻo pehē, ‘Te u luluʻi ʻae ngaahi langi mo māmani;
22 Pea te u fulihi ʻae nofoʻa fakaʻeiʻeiki ʻae ngaahi
puleʻanga; pea te u maumauʻi ʻae mālohi ʻae ngaahi
puleʻanga hiteni; pea te u fulihi ʻae ngaahi meʻa
teka, mo kinautolu ʻoku heka ai; pea ʻe hinga ki
lalo ʻae fanga hoosi mo honau kau tangata heka,
taki taha ʻi he heletā ʻa hono tokoua. 23  ̒Oku pehē ʻe
Sihova ʻoe ngaahi kautau, ʻI he ʻaho ko ia, te u ʻave
koe, ʻE Selupepeli, ko ʻeku tamaioʻeiki, ko e foha ʻo
Sialiteli,’ ʻoku pehē ʻe Sihova, ‘pea te u ngaohi koe
ke hangē ko e fakaʻilonga: he kuo u fili koe,’ ʻoku
pehē ʻe Sihova ʻoe ngaahi kautau.”

